
რეზონანსი

“ახალი” თუ “ძველი” "მეოცნებეები" პრეზიდენტად საკუთარი კანდიდატის გაყვანაზე იბრძვიან / ამით გაირკვევა ისიც, ვის უფრო მეტი გავლენა აქვს ბიძინა ივანიშვილის კარზე (რეზონანსი)

ავტ. ეკატერინე ბასილაია

სტატიაში ნათქვამია, რომ „ქართული ოცნებაში" საპრეზიდენტო კანდიდატი ჯერჯერობით შერჩეული არ არის და ახლა დიდი შიდა ბრძოლა მიმდინარეობს იმაზე, "ახლები" შეძლებენ საკუთარი ფავორიტი კანდიდატის გაყვანს, თუ "ძველები" და ამით გაირკვევა ისიც, ვის უფრო მეტი გავლენა აქვს ბიძინა ივანიშვილის კარზე, რადგან კანდიდატურაზე საბოლოო ვერდიქტი სწორედ ექსპრემიერმა უნდა გამოიტანოს.
გამოცემის ინფორმაციით, ბოლო დღეებია "ქართული ოცნების" საპრეზიდენტო კანდიდატების ორი სავარაუდო გვარი განიხილება - უმრავლესობის ლიდერი არჩილ თალაკვაძე და ფინანსთა მინისტრი მამუკა ბახტაძე. პოლიტიკურ კულუარებში საუბარია, რომ ბახტაძე უშუალოდ ექსპრემიერ ბიძინა ივანიშვილის ერთ-ერთი ფავორიტია და დიდია ალბათობაა, დაპირისპირებულ მხარეებს სწორედ მისი ფავორიტი შესთავაზოს და ამით არც ერთი ჯგუფის გაძლიერება არ დაუშვას. ასევე, გავრცელებული ინფორმაციით, ივანიშვილმა კანდიდატობა შესთავაზა პოეტ დავით მაღრაძესაც, მაგრამ მისგან უარი მიიღო.
სტატიის მიხედვით, „ქართული ოცნების“ ძველ წევრებს  საპრეზიდენტო კანდიდატად პრემიერ-მინისტრი გიორგი კვირიკაშვილის დასახელება სურთ, თუმცა მათ პრობლემა აქვთ, რადგან კვირიკაშვილი თავად უარზეა და ახლა ისინი, ერთის მხრივ, კვირიკაშვილის როგორმე დაყოლიებისთვის იბრძვიან, მეორეს მხრივ კი სხვა სავარაუდო შემცვლელს ეძებენ, რომ „ახლების" ფავორიტის დასახელება არ მოხდეს და ამით მათი გავლენა არ გაიზარდოს.

მმართველ გუნდში საპრეზიდენტო კანდიდატის შერჩევის გამო დაწყებულ დიდ დაპირისპირებაზე საჯაროდ საუბრობს კოალიცია „ქართული ოცნების" ყოფილი წევრი ანი მიროტაძე. ის ამბობს, რომ ინფორმაცია „ოცნების" ამჟამინდელი წევრებისგან აქვს და „ახლებისა" და ძველი სახეების ჯგუფები საკუთარი ფავორიტების ლობირებისთვის იბრძვიან. პარალელურად კი, ბიძინა ივანიშვილს საპრეზიდენტო კანდიდატის შერჩევის პროცესი თავადაც აქვს დაწყებული.

პარლამენტის თავმჯდომარე ირაკლი კობახიძე ამ თემაზე ჟურნალისტების კითხვის პასუხად ამბობს, რომ „ოცნება" საპრეზიდენტო კანდიდატს აგვისტომდე არ დაასახელებს და ამიტომ სიჩქარე არ სჭირდებათ.

"ბახტაძე არა მგონია, კვირიკაშვილსაც არ უნდა, თორემ ცალი ხელით მოიგებდა" - "ოცნების" დეპუტატი საპრეზიდენტო კანდიდატზე (რეზონანსი)

ავტ. თიკო ოსმანოვა

სტატიის თანახმად, "ქართულ ოცნებაში" პრეზიდენტობის კანდიდატად მამუკა ბახტაძის შესაძლო წარდგენას კატეგორიულად გამორიცხავენ. დეპუტატ ნუკრი ქანთარიას თქმით, ბახტაძე ფინანსთა მინისტრია და ის თავის პოსტზე აგრძელებს მუშაობას:
„ბახტაძე არა მგონია. ის არის მინისტრი და აგრძელებს მუშაობას. მისი კანდიდატურა არავის წამოუწევია. კვირიკაშვილზეც არ ყოფილა საუბარი და არც თვითონ არ აქვს ამის სურვილი. ჩემი აზრით, მას რომ მოენდომებინა, ცალი ხელით მოიგებდა. მაგრამ მას არ აქვს (პრეზიდენტობის) სურვილი", - უთხრა "რეზონანსს" ქანთარიამ.

დეპუტატმა დავით ჭიჭინაძემაც არ იცის, ვინ იქნება „ქართული ოცნების“ პრეზიდენტობის კანდიდატი.

"ვფიქრობ, ჩვენი კანდიდატი გაიმარჯვებს თუ ღირსეულ კანდიდატს დავაყენებთ. ამაში დარწმუნებული ვარ. კონკრეტული სახელებით და გვარებით ვერ ვისაუბრებ. სანამ არ არის კანდიდატები დასახელებული, პირობით კანდიდატებზე კომენტარის გაკეთება ძალიან რთულია, რადგან შეიძლება მერე ეს ადამიანი არ იყოს დასახელებული. ასე რომ, დაველოდოთ", - უთხრა "რეზონანსს" დავით ჭიჭინაძემ.
მისივე თქმით, "ქართული ოცნება" პრეზიდენტობის კანდიდატს ზაფხულის ბოლოს დაასახელებს.

"დათოს თავისი პირადი შეხედულებები აქვს. მე ვამბობ, რომ "ოცნებაში" პრობლემები არსებობს" (რეზონანსი)

ავტ. თიკო ოსმანოვა

დეპუტატი ნუკრი ქანთარია „რეზონანსთან“ საუბრისას აღნიშნავს, რომ  „ქართულ ოცნებაში" დაპირისპირება ისევ არის. ის არ იზიარებს დავით ჭიჭინაძის განცხადებას შერიგებასთან დაკავშირებით და ამბობს, რომ მას თავისი პირადი შეხედულებები აქვს ამ საკითხთან დაკავშირებით. ქანთარია კატეგორიულად უარყოფს მედიაში გავრცელებულ ინფორმაციას, თითქოს პარტიაში დაპირისპირება საპრეზიდენტო კანდიდატს უკავშირდება.

დეპუტატ დავით ჭიჭინაძის თქმით კი, პარტიული სხდომის გამართვის საკითხი მწვავედ აღარ დგას, რადგან გუნდში დაპირისპირება აღარ არის.
პარლამენტის თავმჯდომარის ირაკლი კობახიძის ინფორმაციით, უმრავლესობის ფორმატში მორიგი შეხვედრის თარიღი შესაძლოა, ხვალ გახდეს ცნობილი. როგორც მან ჟურნალისტებს უთხრა, დაგეგმილია კონსულტაციები, რის შემდეგაც უმრავლესობის შეხვედრა ჩაინიშნება.
"ოცნება" ვერ გაიმარჯვებს, თუ მაღალრეიტინგული საპრეზიდენტო კანდიდატი არ ეყოლება" (რეზონანსი)

ავტ. ნინო ქეთელაური

ინტერვიუ რამაზ საყვარელიძესთან.

პოლიტოლოგი რამაზ საყვარელიძე გამოცემას "ქართულ ოცნებაში" არსებული დაპირისპირების მიზეზებთან დაკავშირებით ესაუბრება. მისი განმარტებით, უთანხმოებას მრავალი ელემენტი აქვს და ერთ-ერთი შემადგენელი საპრეზიდენტო კანდიდატიც იქნებოდა. რაც შეეხება კონფლიქტის მოგვარების გზებს, საყვარელიძის მოსაზრებით, გააჩნია, რომელი სტილით გააგრძელებს ცხოვრებას "ქართული ოცნება". თუკი შეურიგებელი და უკომპრომისო სტილით წავა, მაშინ კონფლიქტები იქნება და ერთიანობის შენარჩუნება გართულდება, მაგრამ თუ კომპრომისების ხელოვნებას დაეუფლება, პარტია დიდხანს შეძლებს არსებობას.

საყვარელიძე საპრეზიდენტო კანდიდატად მამუკა ბახტაძის დასახელების შესახებ გავრცელებულ ინფორმაციასაც ეხმაურება და ამბობს, რომ პრეზიდენტის არჩევისას პიროვნულ მომენტს ექნება ძალიან დიდი მნიშვნელობა საიმისოდ, რომ გაიმარჯვოს, ბახტაძე კი ქართული საზოგადოებისთვის იმდენად ცნობილი არ არის, რაც საჭიროა ასარჩევად. რაც შეეხება პრემიერ-მინისტრად მაია ცქიტიშვილის შესაძლო დანიშვნას, ექსპერტის სიტყვებით: „ადამიანს არ უმუშავია ამ პოსტზე და რამდენად შეძლებს მართვას, ეს მუშაობის მერე გამოვლინდება. მეორეც, ჯერჯერობით არსებული პრემიერი არავის მოუხსნია და, ამასთანავე, გავრცელებული ვერსია, შესაძლოა, ჭორი იყოს. ჭორების შეფასება კი ცოტა რთულია“. - აცხადებს საყვარელიძე.

რას გამოიწვევს საქართველოს მოქალაქეებისთვის შენგენის ზონაში გასვლის შეზღუდვა (რეზონანსი)

ავტ. ნინო ქეთელაური

სტატიის თანახმად, საქართველოს მოქალაქეებისთვის შენგენის ზონაში გასვლა იზღუდება. ამასთან დაკავშირებით "საქართველოს მოქალაქეების საქართველოდან გასვლისა და საქართველოში შემოსვლის წესების შესახებ" კანონში ცვლილებები უკვე მომზადდა. 
პოლიტოლოგი სოსო ცინცაძე ამბობს, რომ ეს არის ევროპელ პარტნიორთა მოთხოვნა, რისი შესრულებაც საქართველოს რამდენიმეთვიანი მოლაპარაკების შედეგად მოუწევს.
„ახლა ხელისუფლება ცდილობს, შედეგებზე რაღაც ისწავლოს, თუმცა მთავარი ის არის, რომ ცუდი უკვე მოხდა, ჩვენი რეპუტაცია შეილახა. როდესაც საჭირო ხდება დამატებითი შეზღუდვა, ეს ნიშნავს, რომ იმ კანონმა, რაც ადრე ევროპამ შემოგვთავაზა, არ იმოქმედა," - აცხადებს ცინცაძე.
მისი თქმით, მოსალოდნელი შედეგი საქართველოს ხელისუფლებამ თავის დროზე სათანადოდ ვერ შეაფასა.

ლარის ვარდნის 2 მიზეზი: რეზერვების დეფიციტი და სპეკულაცია / "გაუფასურება გაგრძელდება მომდევნო 1 თვის განმავლობაშიც და შემდეგ კურსი ალბათ გამყარებისკენ აიღებს გეზს" (რეზონანსი)

ავტ. მარი ჩიტაია

სტატიაში ეროვნული ვალუტის კურსის მერყეობაზეა საუბარი. სპეციალისტების ნაწილი კურსზე ხელოვნურ ჩარევას ადასტურებს კიდეც, თუმცა საუბრობენ იმაზეც, რომ ეროვნული ვალუტის გაუფასურება სავალუტო რეზერვების დეფიციტს უკავშირდება, ამ პრობლემის მოგვარება კი მომდევნო 1 თვის განმავლობაში ვერ მოხერხდება.
საბანკო სფეროს სპეციალისტი ირაკლი ბერძენაძე ეროვნულ ვალუტაზე სპეკულაციური ფაქტორების გავლენას ნაწილობრივ ადასტურებს. მისი განმარტებით, 2 ფაქტორია გასათვალისწინებელი: ეს არის სპეკულაცია ან მსხვილი ტრანზაქცია. მისივე თქმით, ეროვნულ ბანკს შექმნილ სიტუაციაში გარკვეული ზომების მიღება მართებს, თუმცა ჯერჯერობით ამ პროცესზე რეაგირება არ ხდება, ხოლო ლარი მკვეთრად ეცემა.

სპეციალისტების ნაწილს განსხვავებული პოზიცია აქვს. ფინანსისტი დავით წიქარიძე ფიქრობს, რომ საგანგაშო ვითარება არ არის, რამდენადაც სავალუტო რეზერვების შევსება მიმდინარეობს, რაც ლარის გაუფასურებას განაპირობებს.

სტატიის ავტორის მოსაზრებით, ფაქტია, რომ საქართველოს არ აქვს კლასიკური საბაზრო ეკონომიკა და მასში ეკონომიკური კანონი ხშირად არ მოქმედებს, როგორც ეს ნორმალურ ქვეყნებშია. შესაბამისად, კურსის ფორმირება არც საბაზრო მექანიზმებით და არც ეკონომიკაში მიმდინარე პროცესებით არ ხდება. 

უცხოელთა მფლობელობაში არსებული მიწის 75% უქმად არის მიტოვებული / განსაკუთრებით პრობლემაა თბილისის შემოგარენში, სადაც მიწას გადაყიდვის მიზნით იძენენ, რაც მავნე ტენდენციაა (რეზონანსი)

ავტ. მარი ჩიტაია

სტატიაში ნათქვამია, რომ უცხოელი მოქალაქეების მიერ შეძენილი სასოფლო-სამეურნეო მიწის დიდი ნაწილი დაუმუშავებელია. როგორც სპეციალისტები განმარტავენ, ეს ტენდენცია განსაკუთრებით თბილისის ახლომდებარე სოფლებისთვისაა დამახასიათებელი, რომელთა მფლობელებს ქართული მიწის მიმართ მხოლოდ კომერციული ინტერესი (გადაყიდვა) ამოძრავებთ. უცხოელთა მფლობელობაში არსებული მიწის 75% უქმად არის მიტოვებული.
სპეციალისტები ითხოვენ, რომ უცხოელების მიერ შეძენილ მიწებზე ზედამხედველობა გამკაცრდეს, რამდენადაც მიწის დაუმუშავებლობის გამო უდიდეს ქვეყანა უდიდეს დანაკარგს განიცდის. სასოფლო-სამეურნეო დარგის ექსპერტი ჯუმბერ ფანჩულიძე "რეზონანსთან" აცხადებს, რომ მიწის დიდ ნაწილს გადაყიდვის მიზნით იძენენ, რაც მავნე ტენდენციაა.
აგრარული სფეროს სპეციალისტი, მეცნიერი ანზორ მესხიშვილი ფიქრობს, რომ მთავრობა სპეციალისტების შენიშვნებს გაიზიარებს და კანონმდებლობის მიღებისას არჩევანს ქვეყნის ინტერესების სასარგებლოდ შეაჩერებს.

სტატიის ავტორი დასძენს, რომ ვალდებულებების შეუსრულებლობის შემთხვევაში უცხო ქვეყნის მოქალაქეებს, შესაძლოა, გარკვეული სანქციები დაეკისროთ და ამ რეგულაციასთან ერთად მიწასთან დაკავშირებულ მორატორიუმში სხვა ცვლილებებიც შედის, რაც შემდეგ კანონშიც აისახება.

ახალი თაობა
მაია ცქიტიშვილი პრემიერობისთვის ემზადება? / მამუკა ბახტაძე შეიძლება „ოცნების“ საპრეზიდენტო კანდიდატი გახდეს (ახალი თაობა)

ავტ. შორენა მარსაგიშვილი

სტატიის თანახმად, „ქართული ოცნების“ ძველ და ახალ წევრებს შორის დაპირისპირება უფრო და უფრო მწვავდება და გაჩნდა ახალი პრემიერ-მინისტრის დანიშვნის საჭიროებაც. 
„პირველი რადიოს“ ინფორმაციით, გიორგი გახარიასთან ერთად პრემიერობის კანდიდატად განიხილება მაია ცქიტიშვილიც, რომელიც ბიძინა ივანიშვილის ნდობით აღჭურვილი პირია. 
პრემიერობის კიდევ ერთი კანდიდატი მამუკა ბახტაძე კი, სავარაუდოდ, საპრეზიდენტო კანდიდატად განიხილება. 
სტატიის ავტორი წერს, რომ „ქართულ ოცნებას“ დღეს ძალიან გაუჭირდება სიმშვიდის შენარჩუნება, რადგან პარტიის ოფისში პარლამენტის ბიუროს წევრების შეხვედრა უნდა გაიმართოს, სადაც პარტიულ დისციპლინაზე და უმრავლესობის წევრთა განცხადებებზე იქნება საუბარი. 

მამუკა გამყრელიძე: „მალე დიდი ოპოზიციური ერთობა შედგება“ (ახალი თაობა)

ავტ. ნონა ცაბაძე

ინტერვიუ მამუკა გამყრელიძესთან.

დიპლომატი მამუკა გამყრელიძე გამოცემასთან ინტერვიუში აცხადებს, რომ მალე დიდი ოპოზიციური ერთობა შეიქმნება და რამდენიმე პარტიას შორის ძირითად პრინციპებზე შეთანხმება უკვე მოხდა. მისივე ინფორმაციით, მოლაპარაკებები იმართება ყველდღე და ლაგდება ურთიერთობის პრინციპები, მიზანი კი ერთია - რვა წლიანი ციკლის შემდეგ მოხდეს ხელისუფლების ცვლილება. რესპონდენტის განცხადებით, დღეს საქართველოში არის არაფორმალური მმართველობა, რომელიც ანგრევს სახელმწიფოს საფუძვლებს და ეს უნდა დასრულდეს. 

გამყრელიძის ინფორმაციით, ოპოზიციურ პარტიებს შორის მოლაპარაკებები მაისის დასაწყისში საერთო განცხადების გაკეთებით უნდა დასრულდეს, საერთო საპრეზიდენტო კანდიდატი კი მაისის ბოლომდე დასახელდება. 
ავთანდილ დემეტრაშვილი: „ოცნების პრეზიდენტობის კანდიდატი ივანიშვილი უნდა იყოს“ (ახალი თაობა)

ავტ. ნათია ხურცილავა

ინტერვიუ ავთანდილ დემეტრაშვილთან.

კონსტიტუციონალისტი ავთანდილ დემეტრაშვილი გამოცემას პრეზიდენტის შეზღუდულ უფლებამოსილებაზე და სახელმწიფოებრივ საქმიანობაში მის გავლენაზე ესაუბრება. მისი განმარტებით, ოპოზიციას უჭირს საერთო საპრეზიდენტო კანდიდატზე შეთანხმება, მმართველ გუნდში კი გარკვეული კონტურები გამოკვეთილია და არ არის გამორიცხული, არჩევანი პარტიის გარეთ მყოფ ნეიტრალურ ფიგურაზე შეჩერდეს. 
დემეტრაშვილი მიიჩნევს, რომ საპრეზიდენტო კანდიდატად ბიძინა ივანიშვილი უნდა დასახელდეს, რადგან მას, მისი ავტორიტეტიდან, გავლენიდან გამომდინარე, შეეძლება სტაბილური სახელმწიფოს ფუნქციონირების უზრუნველყოფა. 
დემეტრაშვილი ინტერვიუს იმ უფლებების ჩამოთვლით აგრძელებს, რაც საკონსტიტუციო ცვლილებების შემდეგ პრეზიდენტს დარჩა. ის მიიჩნევს, რომ პიროვნებაზეც იქნება დამოკიდებული, თუ როგორ გამოიყენებს თავის ფუნქციებს. რესპონდენტის განმარტებით, თუ პრეზიდენტი და უმრავლესობა ერთი და იგივე სპექტრის წარმომადგენლები იქნებიან, მაშინ პროცესების წარმმართველი პრეზიდენტი იქნება და ეს კონსტიტუციას არ დაარღვევს, ხოლო თუ განსხვავებული პოლიტიკური კუთვნილებისა იქნება, მაშინ იგი სუსტი პრეზიდენტი გამოდგება. 

დავით ლორთქიფანიძე: კარგია, „ოცნებაში“ ყველა ერთ აზრზე რომ არ არის“ (ახალი თაობა)

ავტ. გულიკო ბალაძე

ინტერვიუ დავით ლორთქიფანიძესთან. 

ყოფილი პარლამენტარი დავით ლორთქიფანიძე მიიჩნევს, რომ ბიძინა ივანიშვილი ქვეყნის მართვის სადავეებთან რომ დარჩენილიყო, გუნდში ის პრობლემები არ იჩენდა თავს, რაც ახლა არის აქტუალური. მისი განმარტებით, ცუდი არ არის, რომ მმართველ გუნდში სხვადასხვა მოსაზრებები აქვთ ამა თუ იმ საკითხზე, თუმცა, როცა დაპირისპირება საზოგადოების სამსჯავროზე გამოდის და აშკარა ხდება, აუცილებელია შეკრება და კრიზისის მოგვარება. 
ლორთქიფანიძის მოსაზრებით, უნდა მოხდეს პარტიაში ღირსეული ადამიანების დაბრუნება და მიმდინარე პროცესებში მათი ჩართვა, წინააღმდეგ შემთხვევაში, პარტიის დაშლა გარდაუვალი იქნება.  
რესპონდენტი თვლის, რომ საქართველოს პოლიტიკურ ცხოვრებაში ბიძინა ივანიშვილი მეტად უნდა იყოს ჩართული, რადგან მოსახლეობამ „ქართულ ოცნებას“ მხარი სწორედ მისი ხელმძღვანელობის გამო დაუჭირა. 
ის დასძენს, რომ აუცილებელია, გუნდი მუდმივად იდგეს მოწოდების სიმაღლეზე და შიდა სამზარეულოში მომხდარი დაპირისპირებები გუნდის შიგნითვე მოაგვაროს. 
თამარ ჩხეიძე: „პატრიოტთა ალიანსი ახმოვანებს იმას, რის თქმასაც ვერ ბედავს „ქართული ოცნება“ (ახალი თაობა)

ავტ. მარიამ მჭედლიშვილი

ინტერვიუ თამარ ჩხეიძესთან.

ყოფილი დეპუტატი თამარ ჩხეიძე რუსეთ-საქართველოს ურთიერთობაზე საუბრისას პარტია „პატრიოტთა ალიანსს“ საშიში ანტისახელმწიფოებრივი იდეების პროპაგანდაში ადანაშაულებს. მისი განმარტებით, სწორედ ამ პარტიამ შეუწყო ხელი საზოგადოებაში იმ აზრის დამკვიდრებას, რომ ქართველებს კონფლიქტი აქვთ არა რუსებთან, არამედ აფხაზებთან და ოსებთან. მისივე თქმით, „პატრიოტთა ალიანსი“ ახმოვანებს იმ მესიჯებს, რის გაჟღერებასაც ვერ ბედავს ხელისუფლება. 
ჩხეიძე იხსენებს პრემიერ-მინისტრის მიმართვას რუსეთის ხელისუფლებისადმი და ამბობს, რომ მისი შინაარსი ეწინააღმდეგება პარლამენტის მიერ მიღებულ რეზოლუციას, რომელიც საზოგადოების განწყობას ასახავს. 
რესპონდენტის თქმით, რუსული პროპაგანდის ნიშნები საქართველოში აშკარაა, მათ აგიტაციას კი ქვეყანაში არსებული მძიმე სოციალური ფონი უწყობს ხელს. 

გოჩა მირცხულავა: „პატრიარქის მოსაყდრე შიო მუჯირი ლეგიტიმური არ არის“ (ახალი თაობა)

ავტ. შორენა მარსაგიშვილი

სტატიაში ნათქვამია, რომ პატრიარქის ტახტისთვის ბრძოლა უკვე ძალიან აქტიურ ფაზაშია შესული, კეთდება სკანდალური განცხადებები მეუფეების მხრიდან და ისინი არც პატრიარქის მოსაყდრის დაკნინებას ერიდებიან. თეოლოგი გოჩა მირცხულავა ამბობს, რომ ქორეპისკოპოსი შიო ამ თანამდებობაზე არალეგიტიმურად იმყოფება. მისი განმარტებით, პატრიარქი არ გადამდგარა და სრულფასოვნად ასრულებს მასზე დაკისრებულ მოვალეობას, თუმცა, უკვე ხუთი თვეა, მას ჰყავს მოსაყდრე, რომლის უფლება-მოვალეობებიც გაუგებარია. 
მირცხულავა ამბობს, რომ საქართველოს საპატრიარქოში აუცილებლად უნდა დაიწყოს რეფორმები, მაგრამ ამისთვის სულაც არ არის აუცილებელი ახალი კათოლიკოს პატრიარქი, რადგან ილია მეორე საკმაოდ ადეკვატური და პროგრესული პატრიარქია. 

